Материнскӧй капиталсӧ дзик пыр босьтӧм бӧрын видзӧмыс сетас кык да унджык челядя семьяяслы оланін условиеяс бурмӧдӧм вылӧ унджык позянлун

«Сійӧ, мый семьяяслы сетасны позянлун видзны материнскӧй капитал сьӧмсӧ оланін ньӧбигӧн медводдза взнос вылӧ дзик пыр, куим восӧ виччысьтӧг, - лоӧ ыджыд да ас кадӧ отсӧгӧн оланін серти юалӧм решитӧмын. Нимкодь пасйыны, мый тані Коми Республикаса оланпастэчас панйӧ российскӧйсӧ - республикаын ӧткымын случайяс дырйи дінмуса семейнӧй капиталӧн вӧдитчыны позьӧ коймӧд кага чужигӧн да водзӧ лоысь челядь чужӧм бӧрын дзик пыр», - гӧгӧрвоӧдіс Коми Республикаса Юралысь Вячеслав Гайзер. 

Республикаса Юралысь казьтыштіс, мый дінмуын 2011 воын тайӧ социальнӧй отсӧг мерасӧ пыртігӧн медводдзасяньыс нин вӧлі урчитӧма, мый видзны дінмуса капиталсӧ семьяяс вермасны оланін кредит мынтӧм вылӧ, сы лыдын ипотека вылӧ, кагаӧс чужтӧм бӧрын дзик пыр, а оланін ньӧбигӧн медводдза взнос вылӧ – кага чужӧм бӧрын во джын кольӧм мысти. Та дырйи дінмуса семейнӧй капитал сьӧмӧн вӧдитчан позянлунъяс паськӧдӧмын Коми Республикаса оланпастэчас бурмӧ республикаса олысьяслысь видзӧдлас тӧд вылӧ босьтӧмӧн. 

Сідз, колян воын семьяяслӧн вӧзйӧмъяс серти, кӧні чужисны коймӧд да водзӧ лоысь челядь, дінмуса семейнӧй капитал лэдзӧма видзны оланін капитальнӧя да вочасӧн дзоньталӧм вылӧ, сійӧс выль ног лӧсьӧдӧм либӧ выльысь планируйтӧм вылӧ, а сідзжӧ семьялы гожӧмын шойччӧм да дзоньвидзалун бурмӧдӧм вылӧ. Таво капитал видзӧм вылӧ лыддьӧгсӧ бара вӧлі паськӧдӧма: видзны позьӧ оз сӧмын торъя оланін стрӧитӧм да выль ног лӧсьӧдӧм вылӧ, но и блокируйтӧм олан керка стрӧитӧм вылӧ. 

«Дінмуса семейнӧй капиталӧн вӧдитчан позянлунъяс паськӧдӧм кузя оланпас балаяс - оланпастэчас вӧзъян водзмӧстчӧмын медбур примеръяс, кутшӧмъясӧс лӧсьӧдӧмаӧсь гражданалӧн вӧзйӧмъяс вылӧ подуласьӧмӧн. Тӧд вылӧ кӧ босьтны, мый дінмуса семейнӧй капитал петкӧдліс асьсӧ кыдзи уна челядя семьяяслы отсӧг сетан механизм, татшӧм методыс кутас паськавны и мукӧд социальнӧй канму инструментъяс серти», - тӧдчӧдіс Коми Республикаса Юралысь Вячеслав Гайзер.

***Россияса Каналан Дума чукӧртчылӧм дырйи мӧд да коймӧд чтениеяс вылын примитіс «Челядя аскотыръяслы канму отсӧг сетан содтӧд мераяс йылысь» оланпасӧ вежсьӧмъяс, мыйяс серти позяс видзны материнскӧй капиталсӧ ипотека кредитлӧн медводдза взнос вылӧ, кагалы 3 ар тырӧмсӧ виччысьтӧг. Ӧні материнскӧй капиталсӧ позьӧ видзны кагалы 3 ар тыртӧдз ипотека кредитлысь шӧр уджйӧз да прӧчентъяс мынтӧм вылӧ. Материнскӧй капитал ыдждаыс – 429408,5 шайт. 

Дінмуса семейнӧй капитал ыдждаыс – 150 сюрс шайт. Оланін условиеяс бурмӧдӧм – дінмуса семейнӧй капитал видзӧмын медся корана нырвизьясысь ӧти. Тайӧ социальнӧй отсӧг сетан каднас (2011 восянь) республикаын дінмуса семейнӧй капитал вылӧ сертификатъяссӧ босьтіс 6152 семья. 2014 воын - 1777 семья. 328,6 миллион шайтысь, мый вӧлі мынтӧма Коми Республикаса сьӧмкудйысь дінмуса семейнӧй капитал сетӧм вылӧ, 251 миллион шайтысь унджыксӧ, а тайӧ 76 %-ысь унджык, вӧлі видзӧма оланін условиеяс бурмӧдӧм вылӧ.

